
HART TRÝST VERÐUR LAGT
Á LANDSSTÝRISMANNIN
VIÐ FISKIVINNUMÁLUM

Tríggjar kærur eru í landsstýrismálanevndini um landsstýrismannin, 
umframt ágangurin um uppskotið um nýggja fiskivinnuskipan

Árni Gregersen

Landsstýrismaðurin við 
fiskivinnumálum er í løtuni 
undir ógvusligum trýsti.

Landsstýrismálanevndin 
hevur fingið tríggjar kærur 
um Høgna Hoydal, og tær 
eru allar knýttar at upp­
skotinum um nýggja lóg 
um vinnuligan fiskiskap 
uttan ein – hon snýr seg um, 
at landsstýrismaðurin tók 
aftur loyvir frá skipum, sum 
fiskaðu makrel í ES sjógvi.

Seinasta kæran um lands­
stýrismannin við fiskivinnu 
kom frá formanninum í 
landsstýrismálanevndini 
– Jógvan Skortheim, Sjálv­
stýri.

Tingmaðurin fyri Sjálv­
stýri vil hava nevndina at 
kanna um landsstýrismað­
urin hevur logið fyri Løg­
tinginum, tá ið hann svaraði 

einum spurningi frá Óluvu 
Klettskarð, Tjóðveldi.

Tjóðveldiskvinnan spurdi 
Høgna Hoydal, landsstýris­
mann, um uppskotið til ný­
skipan av fiskivinnuni fór at 
hava nakrar avleiðingar fyri 
tey feløg og tey fólk, sum eru 
í vinnuni.

Jógvan Skorheim sigur, 
at landsstýrismaðurin heilt 
greitt svaraði, at tað fer 
tað ikki at hava, men eftir­
fylgjandi er komið fram frá 
mongum øðrum, at tað fer 
tað at hava.

– Eftir mínar fatan – eisini 
í samband við lógina um 
ábyrgd landsstýrismanna – 
so er tað ómetaliga umráð­
andi, tá tað snýr seg um eitt 
so stórt mál sum hetta – at 
tingini verða væl lýst. At tey 
hvørki eru villeiðandi ella 
annað, men at Løgtingið fær 
nøktandi upplýsingar um 
tað, sum málið snýr seg um. 

Tí haldi eg, vit eiga at fáa svar 
uppá hendan spurningin, sig­
ur Jógvan Skorheim.

Tvey onnur mál
Umframt kæruna frá Jógvan 
Skorheim, so hevur lands­
stýrismálanevndin fingið 
tvær aðrar kærur um lands­
stýrismannin við fiskivinnu­
málum.

Onnur er frá formannin­
um í Fólkaflokkinum, Jørgen 
Niclasen, um at landsstýris­
maðurin tók nøkur fiskirætt­
indi aftur frá uppsjóvarskip­
um. Fiskirættindini vóru til 
makrel í ES sjógvi.

Formaðurin í Fólkaflokk­
inum vísir á, at hetta ikki ber 
til, og at hetta kann fara at 
kosta landskassanum end­
urgjald.

Víst verður til málið um 
Jógvan S, sum fordømi. Har 
vóru latin rættindi tikin aft­
ur og tað kostaði landskass­

anum endurgjald.
Hitt málið, sum Megin­

felag Útróðramanna hevur 
lagt fyri nevndina, snýr seg 
um, hvussu fiskimálaráðið 
hevur umsitið galddandi lóg 
um vinnuligan fiskiskap.

Felagið sigur, at lógin er 
umsitin soleiðis, at hon er til 
fyrimuns fyri trolarar heldur 
enn onnur.

Meginfelag Útróðrar­
manna sigur, at hetta er gjørt 
uttan at Løgtingið er kunnað 
um, hvat er farið fram

Tað er tí uppfatanin hjá 
MÚ, at tingfólk í roynd og 
veru hava viðgjørt og at­
kvøtt í blindum í málinum 
um fiskidagarnar, segði Meg­
infelag Útróðrarmanna m.a. í 
kæruni til Landsstýrismála­
nevndina.

Hoyringssvar
Kæran frá Jørgen Niclasen 
hevur verið fyri í landsstýr­

ismálanevndini og nevndin 
hevur avgjørt at senda málið 
til hoyringar hjá Høgna Hoy­
dal landsstýrismanni

Hitt málið frá Meginfelag 
Útróðrarmanna var á dags­
skrá, men ikki viðgjørt.

Landsstýrismálanevndin 
hevur fund aftur um 14 dagar 
og tá fer nevndin eisini at av­
gera um hon tekur kæruna 
frá Jógvan Skorheim upp.

Hesar kærurnar móti 
landsstýrismanninum  eru 
partur av tí formliga po­
litiska áganginum á lands­
stýrismannin, men eisini í 
almenna rúminum stendur 
landsstýrismaðurin fyri ógv­
usligum skotum.

So at siga allir partar í 
fiskivinnuni hava gjørt við­
merkingar til uppskotið um 
nýskipan av fiskivinnuni og 
tær flestu viðmerkinganar 
eru neiligar.

Tað sum higartil helst 

hevur fylt mest og sum hev­
ur avloyst kjakið um upp­
boðssølu, er uppskotið um 
anti-trust.

Tað sær út, sum tað er ein 
spurningur, sum upptekur 
vinnuna og tey, sum eru 
rundan um vinnuna mest.

Anti-trust vil siga, at 
onki felag ella einstaklingur 
sleppur at eiga meira enn 
ávísan part av vinnuni.

Fleiri búskaparfrøðingar 
siga, at hetta hevur onga 
ávirkan á, hvussu nógv sam­
felagið fær burturúr vinnuni.

Høgni Hoydal, landsstýr­
ismaður sigur, at hetta verð­
ur gjørt, so einstøk feløg ikki 
gerast so sterk, at tey seta 
fólkaræði til síðis.

Í løtuni er nýskipanar­
uppskotið til hoyringar  hjá 
fiskivinnuni.

POLITIKKUR

Høgni Hoydal, landsstýrismaður, er í løtuni 
undir ógvuliga hørðum trýsti.

Jógvan Skorheim, Sjálvstýri, hevur kært 
landsstýrismannnin fyri landsstýrismálanevndini.

Jørgen Niclasen, Fólkaflokkurin, hevur eisini kært 
landsstýrismannin fyri landsstýrismálanevnd


